ՀՀ ՖԻՆԱՆՍՆԵՐԻ ՆԱԽԱՐԱՐԻ ՏԵՂԱԿԱԼ,

պարոն Կ. ԹԱՄԱԶՅԱՆԻՆ

        Հարգելի պարոն Թամազյան

Հայտնում եմ, որ ՀՀ ՊՆ կարիքների համար գնման ընթացակարգերի կազմակերպման գործընթացներն իրականացնելիս մի շարք հարցերի հետ կապված առաջացել է պարզաբանման անհրաժեշտություն: Հիմք ընդունելով «Գնումների մասին» ՀՀ օրենքի 16-րդ հոդվածի 2-րդ մասի 2-րդ կետը` խնդրում ենք պարզաբանել.

1. արդյո՞ք մասնակցի հայտը պետք է գնահատվի հրավերի պահանջներին անհամապատասխան, եթե վերջինիս հայտի ապահովման գումարը ավելին է, քան գնային առաջարկով նախատեսված ընդհանուր գնի հինգ տոկոսը` հաշվի առնելով այն փաստը, որ ընթացակարգերի հրավերներով լիազորված մարմնի կողմից հաստատած օրինակելի ձևերի համաձայն սահմանված է, որ հայտի ապահովման չափը հավասար է հայտով ներկայացվող գնի հինգ տոկոսին:

2. արդյո՞ք «Գնումների մասին» ՀՀ օրենքի 15-րդ հոդվածի 6-րդ մասի հիման վրա կնքված, սակայն ավելի քան մեկ տարվա գործողության ժամկետ ունեցող պայմանագրերի դեպքում (օրինակ` երեք տարով կնքվող սննդի մատակարարման պայմանագրեր, մեծ ծավալ ունեցող և ավելի քան մեկ տարի տևող շինարարական աշխատանքների գնման պայմանագրեր) կիրառելի է պայմանագիր կնքելու օրվան հաջորդող վեց ամսվա ընթացքում պայմանագրի կատարման համար ֆինանսական միջոցներ չնախատեսելիս դրա լուծման դրույթը, քանի որ, որպես կանոն, պետական բյուջեյով նախատեսված ֆինանսական միջոցների հիման վրա առաջին համաձայնագրերը կնքվում են հունվար-փետրվար ամիսներին, իսկ հաջորդող տարիների քանակների կամ ծավալների համար անհրաժեշտ ֆինանսական միջոցներ նախատեսվում են միայն հաջորդ տարվա բյուջեյով, իսկ տվյալ դեպքում ժամկետը կգերազանցի վեց ամիսը:

3. ենթակա՞ են արդյոք մերժման փոխկապակցված անձանց և (կամ) միևնույն անձի (անձանց) կողմից հիմնադրված կամ ավելի քան հիսուն տոկոս միևնույն անձի (անձանց) պատկանող բաժնեմաս ունեցող կազմակերպությունների հայտերը, եթե վերջիններս միաժամանակ մասնակցում են միևնույն ընթացակարգի ոչ թե նույն, այլ տարբեր չափաբաժինների:

   4. ըստ ՀՀ կառավարության 04.05.17թ. N 526-Ն որոշման 32-րդ կետի 7-րդ ենթակետի «գ» պարբերության` համատեղ գործունեության պայմանագրի կողմերից որևէ մեկը չի կարող նույն ընթացակարգին ներկայացնել առանձին հայտ. արդյո՞ք տվյալ դեպքում մասնակիցների հայտերը ենթակա են մերժման, եթե վերջիններս միաժամանակ մասնակցում են միևնույն ընթացակարգի ոչ թե նույն, այլ տարբեր չափաբաժինների:

Հարգանքով` 
ՀՀ ՊԱՇՏՊԱՆՈՒԹՅԱՆ ՆԱԽԱՐԱՐՈՒԹՅԱՆ

ՆՅՈՒԹԱՏԵԽՆԻԿԱԿԱՆ ԱՊԱՀՈՎՄԱՆ ԴԵՊԱՐՏԱՄԵՆՏԻ ՊԵՏԻ ՊԺԿ

Կ. ԿԱՐԱՊԵՏՅԱՆ
